
ҚАЗАҚСТАН РЕСПУБЛИКАСЫНЫҢ 
ЗАҢЫ

«Жануарларға жауапкершілікпен қарау туралы» 
Қазақстан Республикасының Заңына 
өзгерістер мен толықтырулар енгізу туралы
  

1-бап. «Жануарларға жауапкершілікпен қарау туралы» 2021 жылғы                 30 желтоқсандағы Қазақстан Республикасының Заңына мынадай өзгерістер мен толықтырулар енгізілсін:
1) 1-баптың 10) тармақшасы мынадай редакцияда жазылсын:
«10) жануарларға жауапкершілікпен қарау саласындағы уәкілетті  орган – өз өкілеттіктері шегінде ветеринария және жануарларға жауапкершілікпен қарау саласындағы басшылық пен салааралық үйлестіруді жүзеге асыратын орталық атқарушы орган;»;
2) 1-баптың 11) тармақшасы мынадай редакцияда жазылсын:
«11) жануарларды уақытша ұстау пункті – табылған, ауланған қараусыз қалған және қаңғыбас, жануарлардың иелері немесе жауапты адамдар ұстаудан бас тартуға байланысты берген жануарларды, сондай-ақ жеке немесе заңды тұлғалардан алып қойылған немесе тәркіленген үй жануарларын (компаньон жануарларды) уақытша ұстауға әдейі арналған және жабдықталған мүліктік кешен;»;
3) 4-баптың 2-тармағының 4) тармақшасы мынадай редакцияда жазылсын:
«4) жануарлар және (немесе) олардың ұрпағы жануарларға арналған панажайларға және уақытша ұстау пункттеріне орналастырылғанға немесе өзге де заңды тәсілмен иеліктен шығарылғанға дейін жануарлар иелерінің немесе жауапты адамдардың оларды ұстау жөніндегі міндеттерін орындаудан бас тартуына;»;
4) 4-баптың 3-тармағының бірінші абзацы мынадай редакцияда жазылсын:
«3. Егер жануарды нысаналы мақсаты бойынша одан әрі пайдалану мүмкін болмаса, жануардың иесі және (немесе) жауапты адам мұндай жануарды ол өз өлімімен өлгенге дейін бағуды қамтамасыз етуге не оны жануарларға арналған панажайға не жануарларды уақытша ұстау пунктіне, оны ұстау үшін қажетті жағдайлар жасай алатын жеке немесе заңды тұлғаларға беруге міндетті.»;
5) 4-баптың 4-тармағының 4) тармақшасы мынадай редакцияда жазылсын:
«4) осы Заңның және Қазақстан Республикасының өзге де нормативтік құқықтық актілерінің талаптарына сәйкес жүзеге асырылатын аң аулау, балық аулау немесе балық шаруашылығын жүргізу, ауыл шаруашылығы жануарларын сою, ветеринариялық іс-шаралар, эвтаназиялау, халық  денсаулығы мен қауіпсіздігін қорғау, ауыл шаруашылығы және басқа да үй жануарларының ауруларын, қоршаған ортаға, шаруашылық қызметке зиян келтіруді болғызбау мақсатында саны реттелуге жататын түрлерге жатқызылған жануарлардың санын реттеу;»;
6) 7-баптың 14) тармақшасында «вакциналау және» деген сөздер алып тасталсын;
7) 7-бап мынадай мазмұндағы 15-1) және 15-2) тармақшалармен толықтырылсын:
«15-1) жануарларды есепке алудың бірыңғай электрондық базасының жұмыс істеуін қамтамасыз етеді;
15-2) жануарларға жауапкершілікпен қарау саласындағы мемлекеттік басқаруды цифрлық трансформациялауды жүзеге асырады;»;
8) 9-баптың 1-тармағы мынадай мазмұндағы 6-1) тармақшамен толықтырылсын:
«6-1) қаңғыбас және қараусыз қалған жануарлардың агрессиясы, олардың отарларға жиналуы жағдайларына аулау қызметін тарта отырып, шұғыл ден қою шараларын ұйымдастырады;»;
9) 10-баптың 4-тармағы мынадай редакцияда жазылсын:
«4. Аулау қызметтері, жануарларға арналған панажайлар, жануарларды уақытша ұстау пункттері қаңғыбас жануарларды вакциналауды Қазақстан Республикасының заңнамасына сәйкес Қазақстан Республикасының заңнамасында тыйым салынбаған көздер есебінен жүзеге асырады.»;
10) 15-баптың 1-тармағының 5) тармақшасындағы «жою кезінде жол беріледі.» деген сөздер «жою кезінде;» деген сөздермен ауыстырып, мынадай мазмұндағы 6) және 7) тармақшалармен толықтырылсын:
«6) ауру, негізсіз агрессия көрсететін, зоологиялық қорғау ұйымдары, сондай-ақ өзге де адамдар жануарларды уақытша ұстау пунктіне тапсырғаннан кейін он бес тәулік өткен соң жайластырмаған және қажет етпеген қаңғыбас жануарлардың санын реттеу кезінде;
7) иесі қажет етпеген, ауру, негізсіз агрессия көрсететін, зоологиялық қорғау ұйымдары, сондай-ақ өзге де адамдар жануарларды уақытша ұстау пунктіне тапсырғаннан кейін алпыс тәулік өткен соң жайластырмаған және қажет етпеген қараусыз қалған жануарлардың санын реттеу кезінде жол беріледі.»;
11) 23-баптың 1-тармағының 6) тармақшасы мынадай редакцияда жазылсын:
«6) қаңғыбас жануарлардың санын осы Заңда белгіленген тәртіппен бюджет қаражаты және Қазақстан Республикасының заңнамасында тыйым салынбаған өзге де көздер есебінен реттеу мақсаттарында жүзеге асырылады.»;
12) 23-баптың 1-тармағының 7) тармақшасы алып тасталсын;
13) 25-баптың 1-тармағы мынадай редакцияда жазылсын:
«1. Қаңғыбас жануарлардың санын реттеу мемлекет, жануарларды аулаумен, уақытша ұстаумен және жансыздандырумен айналысатын дара кәсіпкерлер және мемлекеттік емес заңды тұлғалар жануарларды стерилизациялау, осы Заңның 15-бабында белгіленген тәртіппен эвтаназиялау, жайластыру, халыққа білім беру іс-шараларын және түсіндіру жұмыстарын жүргізу арқылы қаңғыбас жануарлардың санын азайту үшін қабылдайтын шаралар кешенін білдіреді.»;
14) 25-баптың 2-тармағы мынадай редакцияда жазылсын:
«2. Осы Заңда көзделген жағдайларды қоспағанда, қаңғыбас жануарлардың санын жансыздандыру арқылы реттеуге тыйым салынады.»;
15) 25-бап мынадай мазмұндағы 3-тармақпен толықтырылсын:
«3. Қаңғыбас жануарды жайластыру кезінде үй жануарларын есепке қою, есепке алу бұйымын (құралын) имплантациялау, жануарды вакцинациялау және стерилизациялау Қазақстан Республикасының заңнамасында белгіленген тәртіппен жүзеге асырылады.»;
16) 28-баптың 3-тармағы мынадай редакцияда жазылсын:
«3. Жануарларға жауапкершілікпен қарау саласындағы қоғамдық бақылауды жүзеге асыру кезінде жануарларға жауапкершілікпен қарау саласындағы қоғамдық инспекторларға және коммерциялық емес ұйымдарға жануарларды уақытша ұстау пункттерінің, жануарларға арналған панажайлардың және жануарларға қарау жөніндегі қызметті жүзеге асыратын өзге де ұйымдардың аумағы мен үй-жайларына қолжетімділік «Қоғамдық бақылау туралы» Қазақстан Республикасының Заңында көзделген тәртіппен қамтамасыз етіледі.».

2-бап. Осы Заң алғашқы ресми жарияланған күнінен кейін күнтізбелік он күн өткен соң қолданысқа енгізіледі.


Қазақстан Республикасының
        		       Президенті

